
ДАРОГАМІ АФГАНІСТАНА 
 

 
 

Напярэдадні Дня памяці воінаў-інтэрнацыяналістаў не ўдалося да канца разгаварыць 

удзельніка вайны ў Афганістане Валерыя Уладзіміравіча Карпусенку. Думаю, па простай 

чалавечай сціпласці гэта, хоць можа і балюча яму ўспамінаць пра тое страшэннае пекла, праз якое 

давялося прайсці. А мог бы многае, вельмі многае расказаць чалавек, які паўтара гады правёў 

непасрэдна ў гэтай краіне, амаль штодня прымаў удзел у розных сутычках з душманамі... 

Перад тым, як пайсці на службу ў рады Савецкай Арміі, Валерый скончыў Бачэйкаўскую 

дзесяцігодку, Гарадоцкі сельгастэхнікум, паспеў год адпрацаваць у райсельэнерга. I толькі ў маі 

1983 года трапіў у вучэбку, якая размяшчалася ў г. Ашхабадзе. Месца было выбрана невыпадкова, 

паколькі маладое папаўненне адразу збіраліся накіраваць у Афганістан. У Ашхабадзе была 

таксама невыносная спёка, гарыстая мясцовасць. Гэта ўлічвалася пры падрыхтоўцы моладзі да 

баёў з «духамі». 

Праз паўгода муштры ў вучэбцы Валерыя і яго сяброў транспартным самалётам адправілі 

ў Афганістан. Прызямліліся ў Кабуле, пачалася сартыроўка мотастралкоў. Валерый трапіў у групу, 

якая транспартным верталётам была перакінута ў г. Баграм. Служыць пачаў радавым 2-й роты 

разведвальнага батальёна. 

Ваенная загартоўка пачалася з выхаду ў засады. У групе звычайна налічвалася 15 чалавек, 

Байцы каравулілі караваны са зброяй, наркотыкамі. Затрыманне каравана не абыходзілася без 

страляніны. Ахвяры былі з абодвух бакоў. 

Пазней Валерый стаў вадзіцелем бронетранспарцёра. Але ад гэтага небяспека не 

зменшылася, наадварот, рызыка быць параненым ці забітым значна ўзрасла. Асабліва тады, калі 

суправаджалі бензавозы з гаручым. 

Служба патрабавала спецыяльных навыкаў, умення арыентавацца, вытрымкі і асабістай 

мужнасці. Усяго гэтага ў Валерыя хапала, таму і ўзнагароджаны ордэнам Чырвонай Зоркі і 

медалём «За адвагу». За што ён быў так высока адзначаны Радзімай? Пра гэта мой субяседнік 



таксама сціпла прамаўчаў. 

...3 палёгкай уздыхнуў Валерый, калі сеў у самалёт, які ўзяў накірунак на Ленінград. Адтуль 

поездам – на Віцебск, дзе яго ўжо чакалі. 

Нават у складаных умовах службы ў Афганістане Валерый ніколі не забываў сваіх маці і 

бацьку. Увесь час перапісваліся, дзяліліся навінамі. Толькі пра адно не пісаў ім Валерый – пра 

выключна небяспечныя баі, кожны з якіх мог стаць апошнім. 

Пасля кароткага адпачынку Валерый вярнуўся ў свой родны калектыў электрыкаў. Па сваёй 

спецыяльнасці працуе і цяпер... 

